
Annotatsiya. Mazkur maqolada globallashuv va iqtisodiyotni modernizatsiyalash sharoitida korxonalarda moliyaviy 
hisob axborotlarini Moliyaviy hisobotning xalqaro standartlari (MHXS)ga o‘tkazishning nazariy-uslubiy asoslari tadqiq 
etilgan. Moliyaviy hisobotlarni kompilyatsiya qilish jarayoni, uning ISRS 4410 xalqaro standarti asosidagi mazmuni, 
o‘rni va amaliy ahamiyati atroflicha tahlil qilingan. Shuningdek, xorijiy va mahalliy olimlarning ushbu yo‘nalishdagi ilmiy 
yondashuvlari umumlashtirilib, korxonalarning investitsion jozibadorligini oshirish, moliyaviy axborotlarning shaffofligi 
va taqqoslanuvchanligini ta’minlash hamda sug‘urta va boshqa strategik tarmoqlarda MHXSni joriy etish tendensiyalari 
yoritilgan. Tadqiqot natijalariga ko‘ra, moliyaviy hisobotlarni kompilyatsiya qilish xizmati milliy va xalqaro moliyaviy hisobot 
tizimlari o‘rtasida samarali integratsiyani ta’minlovchi muhim mexanizm hamda auditdan oldingi tayyorgarlik bosqichining 
ajralmas elementi ekanligi ilmiy asoslangan.

Kalit so‘zlar: moliyaviy hisobot, MHXS (IFRS), kompilyatsiya, ISRS 4410, moliyaviy hisob, modernizatsiya, investitsion 
jozibadorlik, audit, moliyaviy axborot tizimi.

Аннотация. В статье исследованы теоретико-методологические основы перехода финансовой учетной 
информации предприятий на Международные стандарты финансовой отчетности (МСФО) в условиях глобализации 
и модернизации экономики. Комплексно проанализированы процесс компиляции финансовой отчетности, его 
содержание, значение и практическая роль в соответствии с международным стандартом сопутствующих услуг ISRS 
4410. Обобщены научные подходы зарубежных и отечественных исследователей, а также рассмотрены тенденции 
внедрения МСФО в целях повышения инвестиционной привлекательности предприятий, обеспечения прозрачности 
и сопоставимости финансовой информации, включая страховой сектор и другие стратегически важные отрасли 
экономики. По результатам исследования научно обосновано, что услуга по компиляции финансовой отчетности 
является эффективным механизмом интеграции национальной и международной систем финансовой отчетности и 
важным этапом подготовки к аудиту.

Ключевые слова: финансовая отчетность, МСФО (IFRS), компиляция, ISRS 4410, финансовый учет, 
модернизация, инвестиционная привлекательность, аудит, система финансовой информации.

Abstract. This article examines the theoretical and methodological foundations for transitioning corporate financial 
accounting information to International Financial Reporting Standards (IFRS) in the context of globalization and economic 
modernization. The study comprehensively analyzes the process of financial statement compilation, emphasizing its 
content, significance, and practical role under the International Standard on Related Services (ISRS) 4410. In addition, 
the scientific approaches of both international and domestic scholars are reviewed, and current trends in IFRS adoption 
aimed at enhancing investment attractiveness, ensuring the transparency and comparability of financial information, and 
promoting implementation in the insurance sector and other strategic industries are discussed. The findings demonstrate 
that financial statement compilation serves as an effective bridge between national and international financial reporting 
systems and constitutes an essential preparatory stage prior to an independent audit.

Keywords: financial reporting, IFRS, financial statement compilation, ISRS 4410, financial accounting, modernization, 
investment attractiveness, audit, financial information system.

K I R I S H
Hozirgi globallashuv va raqamli transformatsiya sharoitida iqtisodiyotni modernizatsiyalash jarayoni 

xo‘jalik yurituvchi subyektlar faoliyatiga nisbatan tubdan yangi talablarni shakllantirmoqda. Ayniqsa, korxonalar 
faoliyatining samaradorligini ta’minlash, ularning raqobatbardoshligini oshirish hamda xalqaro iqtisodiy makonga 
integratsiyalashuvini chuqurlashtirish bevosita moliyaviy axborotlarning sifati va ishonchliligiga bog‘liq bo‘lib 
bormoqda. Shu nuqtai nazardan, korxonalarni tashkil etish va ularning faoliyatini yuritishda moliyaviy hisobot 
tizimining zamonaviy talablar asosida shakllantirilishi muhim iqtisodiy zarurat sifatida namoyon bo‘ladi.

Iqtisodiyotni modernizatsiyalash sharoitida korxonalar nafaqat ishlab chiqarish yoki xizmat ko‘rsatish 
subyekti sifatida, balki moliyaviy axborotlarni yaratish, qayta ishlash va taqdim etishning muhim institutsional 
bo‘g‘ini sifatida qaralmoqda. Modernizatsiya jarayoni iqtisodiy tizimning boshqa muhim elementlari — mehnat 
bozori, ta’lim tizimi, innovatsion muhit va korxonalar raqobatbardoshligi bilan uzviy bog‘liq holda rivojlanadi. 
Xususan, moliyaviy hisobotlarni kompilyatsiya qilish jarayoni, ya’ni turli manbalardan olingan ma’lumotlarni 
yig‘ish, tizimlashtirish va Xalqaro moliyaviy hisobot standartlari (IFRS) talablariga muvofiqlashtirish, korxona 
faoliyatining shaffofligini ta’minlovchi muhim vosita sifatida namoyon bo‘lmoqda.

M A V Z U G A  O I D  A D A B I Y O T L A R  S H A R H I
Xalqaro miqyosda moliyaviy hisobotlarning sifatini oshirish, ularni risklarni boshqarish tizimi bilan 

integratsiyalash hamda kompaniyalar barqarorligini ta’minlash masalalari chuqur tadqiq etilgan. Jumladan, 
Mixail Kobanenko[1] tomonidan olib borilgan tadqiqotlarda moliyaviy hisobotlarni xalqaro standartlar asosida 
shakllantirish va ularni analitik jihatdan qayta ishlash korxonalarning moliyaviy barqarorligini mustahkamlash 
hamda risklarni samarali boshqarish imkonini berishi ilmiy asosda izohlangan. Uning yondashuvi milliy iqtisodiy 
tajribani G‘arbning ilg‘or moliyaviy instrumentlari bilan uyg‘unlashtirishga qaratilgan bo‘lib, bu yondashuv yirik 
korporatsiyalar uchun barqaror rivojlanish modeli sifatida baholanadi.

MDH mamlakatlari doirasida ham ushbu yo‘nalishda muhim ilmiy izlanishlar olib borilgan. Xususan, 
Igor Alekseyevich Balyuk o‘z tadqiqotlarida xalqaro investorlarning qaror qabul qilish jarayonida moliyaviy 
hisobotlarning shaffofligi va xalqaro standartlarga mosligi hal qiluvchi omil ekanligini asoslab beradi. Uning 
fikricha, ayniqsa iqtisodiy beqarorlik sharoitida kompaniyalarning moliyaviy hisobotlari qanchalik ochiq va 
taqqoslanuvchan bo‘lsa, investorlar ishonchi shunchalik yuqori bo‘ladi [2].

Shuningdek, zamonaviy amaliyotchilar orasida Vladislav Nikonov moliyaviy hisobotlarning iqtisodiy 
subyektlar faoliyatini aks ettirishdagi roliga alohida e’tibor qaratadi. Unga ko‘ra, Xalqaro moliyaviy hisobot 
standartlari (IFRS) asosida tuzilgan hisobotlar kompaniyaning real moliyaviy holatini eng aniq ifodalovchi vosita 
bo‘lib, nafaqat investorlar, balki boshqa manfaatdor tomonlar — xodimlar va iste’molchilar uchun ham muhim 
axborot manbai hisoblanadi. Bu esa moliyaviy hisobotlarning ijtimoiy-iqtisodiy ahamiyatini yanada kengaytiradi.

O‘zbekiston ilmiy maktabida ham moliyaviy hisobotlarni xalqaro standartlarga moslashtirish va ularni 
amaliyotga joriy etish masalalari izchil tadqiq etilmoqda. Jumladan, B. Salimov o‘z ilmiy ishlarida mamlakatimizda 
xalqaro standartlarni joriy etishning nazariy asoslarini tahlil qilib, ularni milliy iqtisodiyot xususiyatlariga 
moslashtirish bo‘yicha takliflar ishlab chiqqan [3]. Xajimuratov N.Sh. tomonidan esa buxgalteriya hisobi tizimida 
xalqaro standartlarni o‘qitish va amaliyotga tatbiq etishning metodologik yondashuvlari asoslab berilgan [4].

Yuqoridagi ilmiy yondashuvlarni umumlashtirgan holda shuni ta’kidlash mumkinki, xalqaro ekspertlar 
moliyaviy hisobotlarning shaffofligi, risklarni boshqarishdagi ahamiyati va ularning xalqaro miqyosda 
taqqoslanuvchanligini asosiy ustuvorlik sifatida ko‘radilar. Milliy olimlar esa ushbu jarayonni bosqichma-bosqich 
amalga oshirish, kadrlar salohiyatini oshirish hamda me’yoriy-huquqiy bazani takomillashtirish zaruratiga urg‘u 
beradilar.

T A D Q I Q O T  M E T O D O L O G I YA S I
O‘zbekiston Respublikasida ham iqtisodiyotni modernizatsiyalash jarayonida moliyaviy hisobot tizimini 

xalqaro standartlarga moslashtirishga alohida e’tibor qaratilmoqda. Xususan, PQ-4611 qarori asosida yirik soliq 
to‘lovchilar, tijorat banklari, sug‘urta tashkilotlari va boshqa moliyaviy institutlar uchun moliyaviy hisobotlarni 
xalqaro standartlar asosida yuritish majburiy etib belgilandi. Ushbu normativ-huquqiy asos korxonalarda 
moliyaviy axborotlarni shakllantirish va ularni kompilyatsiya qilish jarayonlarini tubdan qayta ko‘rib chiqishni 
talab etmoqda.

Zamonaviy iqtisodiy sharoitda moliyaviy hisobot tizimining rivojlanish tendensiyalari ham sezilarli darajada 
o‘zgarib bormoqda. Avvalo, hisobotlar faqatgina o‘tgan davr natijalarini aks ettiruvchi vosita bo‘lib qolmay, balki 
kelajakdagi risklar va imkoniyatlarni baholashga xizmat qiluvchi axborot manbaiga aylanmoqda. Ya’ni, “forward-
looking information” konsepsiyasi asosida moliyaviy hisobotlarda prognoz ko‘rsatkichlari, ehtimoliy risklar 

va noaniqliklar haqida ma’lumotlar berish tendensiyasi kuchaymoqda [5]. Bu esa, o‘z navbatida, moliyaviy 
axborotlarni shakllantirish va kompilyatsiya qilish jarayoniga nisbatan yanada chuqurroq analitik yondashuvni 
talab qiladi (1-rasm).

 

Moliyaviy hisobotlar 
transformaciyasi

Axborot sifatining 
o'zgarishi

Investicion 
samaradorlik

1-rasm: Moliyaviy hisobotlarni MHXSga muvofiqlashtirishning investitsion natijadorlik zanjiri1

Bugungi kunda investitsion jozibadorlikni oshirish masalasi iqtisodiy siyosatning ustuvor yo‘nalishlaridan 
biri hisoblanadi. Xorijiy investorlar uchun moliyaviy axborotlarning tushunarli va taqqoslanuvchan bo‘lishi muhim 
ahamiyatga ega bo‘lib, bu esa milliy buxgalteriya hisobi standartlari doirasida shakllantirilgan hisobotlarning 
yetarli darajada samarali emasligini ko‘rsatadi. Shu sababli, yagona “moliyaviy til” sifatida Xalqaro moliyaviy 
hisobot standartlari (IFRS)ga o‘tish zarurati yuzaga kelmoqda. Mazkur standartlar asosida tayyorlangan 
moliyaviy hisobotlar investorlar uchun aniq, solishtiriladigan va ishonchli axborot manbai bo‘lib xizmat qiladi. 
Bu esa investitsiya qarorlarini qabul qilish jarayonini sezilarli darajada osonlashtiradi.

Korxonalar zamonaviy ishlab chiqarish texnologiyalarini boshqarishga qodir, analitik fikrlash ko‘nikmalariga 
ega hamda innovatsion yondashuvlarni amaliyotga tatbiq eta oladigan mutaxassislarga ehtiyoj sezmoqda. 
Natijada oliy ta’lim muassasalari o‘quv dasturlarini mehnat bozori talablari asosida qayta ko‘rib chiqishga va 
amaliy ko‘nikmalarni rivojlantirishga yo‘naltirilgan yangi ta’lim modellarini joriy etishga majbur bo‘lmoqda. Bu 
jarayonda oliy ta’lim xizmatlarining “uch fazali” mexanizmi alohida ahamiyat kasb etadi. Mazkur mexanizm 
ta’lim muassasalari, ish beruvchilar va talabalar o‘rtasidagi o‘zaro hamkorlikni tizimli ravishda shakllantirishga 
xizmat qiladi. Ushbu model asosida ishlab chiqilgan integratsion yondashuvlar korxonalar uchun zarur bo‘lgan 
kompetensiyalarni oldindan aniqlash, ularni ta’lim jarayoniga integratsiya qilish hamda bitiruvchilarning amaliy 
tayyorgarligini kuchaytirishga imkon yaratadi. Natijada mehnat bozori talablariga mos, raqobatbardosh va 
yuqori malakali mutaxassislarni tayyorlash jarayoni samaradorligi ortadi. Shu bilan birga, korxonalar va oliy 
ta’lim muassasalari o‘rtasidagi strategik hamkorlik innovatsion iqtisodiyot uchun zarur bo‘lgan inson kapitalini 
shakllantirishning muhim vositasiga aylanadi (1-jadval).

1-jadval
Modernizatsiya sharoitida korxona va moliyaviy hisobot tizimidagi yuzaga keladigan konseptual o‘zgarishlar2

Mezonlar An’anaviy yondashuv Modernizatsiyalashgan yondashuv

Asosiy roli Ishlab chiqarish yoki xizmat 
ko‘rsatish subyekti

Moliyaviy axborotlarni yaratish va qayta ishlash 
instituti

Raqobat ustunligi Tabiiy resurslar va ishlab chiqarish 
hajmi Bilim, texnologiya va intellektual salohiyat

Moliyaviy hisobot Oddiy hisob-kitob jarayoni Strategik boshqaruv instrumenti
Hisobot yo‘nalishi O‘tgan davr natijalari (Historical) Kelajakdagi risk va prognozlar (Forward-looking)

Shu tariqa, 1-jadval shuni ko‘rsatadiki, iqtisodiyotni modernizatsiyalash sharoitida korxonalarni tashkil 
etish va ularning faoliyatini yuritish jarayoni moliyaviy hisobot tizimining xalqaro talablar asosida shakllantirilishi 
bilan uzviy bog‘liqdir. Ayniqsa, moliyaviy hisobot axborotlarini kompilyatsiya qilish jarayonini takomillashtirish 
korxonalarning raqobatbardoshligini oshirish, investitsion jozibadorligini kuchaytirish hamda ularning xalqaro 
moliya bozorlariga muvaffaqiyatli integratsiyalashuvini ta’minlashda muhim omil hisoblanadi. Mazkur jihatlar 
keyingi paragraflarda moliyaviy hisobotlarni kompilyatsiya qilishning nazariy va amaliy asoslarini chuqurroq 
o‘rganish zaruratini yuzaga keltiradi.

1	  Muallif tomonidan ishlab chiqildi
2	  Muallif tomonidan ishlab chiqildi.

Yuqorida keltirilgan nazariy va institutsional yondashuvlar moliyaviy hisobot tizimini xalqaro talablarga 
moslashtirish zaruratini asoslab bersa, ushbu yo‘nalishning ilmiy jihatdan qanchalik o‘rganilganligini tahlil qilish 
ham muhim ahamiyat kasb etadi. Shu nuqtai nazardan, dunyo va milliy miqyosda moliyaviy hisobot axborotlarini 
Xalqaro moliyaviy hisobot standartlari (IFRS) asosida kompilyatsiya qilish, ularni tahlil qilish hamda boshqaruv 
qarorlarida qo‘llash masalalari bo‘yicha yetakchi olimlar va ekspertlarning ilmiy qarashlarini o‘rganish alohida 
e’tiborni talab etadi.

Iqtisodiyotni modernizatsiya qilish strategiyasi chuqurlashib borayotgan hozirgi sharoitda korxonalarni 
tashkil etish va ularning faoliyatini boshqarish jarayoni o‘zining an’anaviy talqinidan sezilarli darajada chiqib 
ketmoqda. Endilikda bu jarayon faqat ishlab chiqarish omillarini — mehnat, kapital va resurslarni — mexanik 
tarzda birlashtirish bilan chegaralanmaydi. Aksincha, u keng qamrovli institutsional transformatsiyaning muhim 
bosqichi sifatida namoyon bo‘lib, unda boshqaruv, hisobot, nazorat va axborot tizimlari tubdan qayta ko‘rib 
chiqiladi. Modernizatsiya nafaqat texnologik yangilanishni, balki korxonaning moliyaviy tuzilmasini xalqaro 
talablarga mos ravishda rekonstruksiya qilishni ham talab etadi. Natijada korxona oddiy ishlab chiqarish 
subyekti sifatidagi rolidan chiqib, iqtisodiy muhit uchun yuqori darajada shaffof, tizimli va ishonchli axborot 
ishlab chiqaruvchi murakkab tizim, ya’ni o‘ziga xos “axborot generatori” sifatida shakllanadi.

Ikkinchi muhim yo‘nalish — bu korxonalarning investitsion muhit bilan integratsiyalashuv darajasidir. 
Zamonaviy iqtisodiy makonda yangi tashkil etilgan korxona boshidanoq potensial investorlar uchun ochiq tizim 
sifatida qaraladi. Shu bois moliyaviy hisobotlarni xalqaro standartlar asosida yuritish, xususan, MHXS (IFRS) 
tamoyillariga mos ravishda shakllantirish korxonaning investitsion jozibadorligini oshiruvchi asosiy omillardan 
biri hisoblanadi. Bunday yondashuv korxona qiymatini oshirish, uning kapitallashuv darajasini mustahkamlash 
va global moliya bozorlariga chiqish imkoniyatlarini kengaytiradi.

Shuningdek, raqamli transformatsiya sharoitida korxonalarning moslashuvchanligi alohida ahamiyat kasb 
etmoqda. Raqamli texnologiyalarni joriy etish endilikda tanlov emas, balki raqobat muhitida barqaror faoliyat 
yuritishning asosiy sharti sifatida qaralmoqda. Axborot tizimlari, avtomatlashtirilgan boshqaruv platformalari va 
raqamli analitika vositalari korxona faoliyatining ajralmas tarkibiy qismiga aylanib bormoqda.

Korxonalar rivojlanishining zamonaviy tendensiyalari esa tobora ko‘proq barqaror rivojlanish konsepsiyasi 
bilan uyg‘unlashmoqda. Xususan, ESG (Environmental, Social, and Governance) tamoyillari asosida faoliyat 
yuritish bugungi kunda korxonalar uchun strategik ustuvorlik sifatida shakllanmoqda. Bu esa korxonalarni faqat 
moliyaviy natijalarga emas, balki ijtimoiy mas’uliyat, ekologik xavfsizlik va korporativ boshqaruv sifatiga ham 
e’tibor qaratishga undaydi. Natijada moliyaviy hisobot tizimiga no-moliyaviy ko‘rsatkichlarni integratsiya qilish 
zarurati yuzaga kelmoqda. Bu esa hisobotlarning mazmunini yanada kengaytirib, manfaatdor tomonlar uchun 
yanada boy axborot bazasini yaratadi [6].

T A H L I L  V A  N A T I J A L A R
Moliyaviy hisobot axborotlarini kompilyatsiya qilish zamonaviy moliyaviy axborot tizimining muhim 

institutsional elementi sifatida shakllanib, u korxona hisobotlarini tayyorlash jarayonida professional buxgalteriya 
xizmatlarining eng sodda, biroq metodologik jihatdan aniq tartibga solingan shakllaridan biri hisoblanadi. Xalqaro 
amaliyotda ushbu jarayonning nazariy va amaliy asoslari asosan ISRS 4410 (International Standard on Related 
Services – 4410) standarti orqali tartibga solinadi. Mazkur standart kompilyatsiya xizmatining mazmunini aniq 
belgilab beradi va uni audit hamda sharhli tekshiruvlardan tubdan farqlaydi [7].

ISRS 4410 “Moliyaviy hisobotlarni tuzish bo‘yicha topshiriqlar (Compilation Engagements)” xalqaro 
standarti talablariga muvofiq, kompilyatsiya xizmati auditorlik tekshiruvi yoki ko‘rib chiqish (review) 
xizmatidan tubdan farq qiluvchi professional xizmat turi hisoblanadi [8]. Mazkur standartga ko‘ra, 
kompilyatsiya topshirig‘ining asosiy xususiyati shundaki, u auditorlik ishonchliligini (assurance) taqdim 
etishga qaratilmagan. Boshqacha aytganda, professional buxgalter yoki auditor korxona tomonidan taqdim 
etilgan moliyaviy ma’lumotlarning to‘liqligi, haqqoniyligi yoki xatolardan xoli ekanligi yuzasidan mustaqil fikr 
yoki kafolat bildirmaydi. Shu sababli kompilyatsiya xizmati mohiyatiga ko‘ra audit yoki review xizmatlariga 
nisbatan cheklangan funksional vazifaga ega bo‘lsa-da, moliyaviy hisobotlarni shakllantirish jarayonida 
muhim amaliy ahamiyat kasb etadi.

Bundan tashqari, kompilyatsiya xizmatlari kichik va o‘rta biznes subyektlari uchun iqtisodiy jihatdan 
maqbul va samarali mexanizm hisoblanadi. Chunki audit majburiy bo‘lmagan sharoitda korxonalar 
professional yordam asosida moliyaviy hisobotlarini xalqaro standartlarga moslashtirish imkoniyatiga 
ega bo‘ladi. Natijada moliyaviy hisobotlarning sifati va shaffofligi oshadi, investorlar va kreditorlarning 
korxonaga bo‘lgan ishonchi mustahkamlanadi hamda korxonaning moliyaviy boshqaruv samaradorligi 
yaxshilanadi (2-rasm).

Javobgarlik
To‘liq rahbariyat zimmasida Auditor/Ekspert xulosasi uchun javobgar 

Asosiy vazifa
Ma’lumotlarni standartga mos qayta tuzish Ma’lumotlarning to‘g‘riligini tekshirish 

Kafolat (Assurance)
Berilmaydi (No assurance) Yuqori (Audit) yoki o‘rtacha (Sharh) 

Asosiy maqsad
Ma’lumotlarni tizimlashtirish va formatlash Mustaqil ishonch (assurance) bildirish 

Mezon
Kompilyatsiya (ISRS 4410) Audit / Sharhli tekshiruv

2-rasm. Kompilyatsiya va boshqa turdosh xizmatlarning qiyosiy tavsifi3

Xalqaro tajriba shuni ko‘rsatadiki, ayniqsa AQSh va Buyuk Britaniya amaliyotida kompilyatsiya hisobotlari 
kichik va o‘rta biznes subyektlari (SME — Small and Medium Enterprises) uchun keng qo‘llaniladi. Buning 
asosiy sababi shundaki, bunday korxonalar uchun to‘liq audit jarayonlari iqtisodiy jihatdan yuqori xarajat talab 
qiladi va har doim ham zarur bo‘lavermaydi. Shu nuqtai nazardan, Amerika Buxgalterlar Instituti (AICPA) 
tomonidan ishlab chiqilgan standartlar asosida “Compilation Engagement” amaliyoti shakllangan bo‘lib, u 
korxonalarga nisbatan tezkor, iqtisodiy jihatdan samarali va minimal formal talablar asosida moliyaviy hisobot 
tayyorlash imkonini beradi [9].

Xalqaro amaliyotda moliyaviy hisobotlarni kompilyatsiya qilish jarayonini tartibga soluvchi asosiy normativ-
huquqiy baza sifatida ISRS 4410 “Moliyaviy hisobotlarni tuzish bo‘yicha topshiriqlar (Compilation 
Engagements)” standarti alohida ahamiyat kasb etadi. Mazkur standart professional buxgalter yoki auditor 
tomonidan mijozning moliyaviy axborotlarini yig‘ish, tizimlashtirish va ularni moliyaviy hisobot ko‘rinishiga 
keltirish jarayonini metodologik jihatdan tartibga soladi. Eng muhim jihati shundaki, ushbu xizmat turi audit 
yoki sharhli tekshiruvdan tubdan farq qilib, unda moliyaviy ma’lumotlarning to‘g‘riligi, to‘liqligi yoki haqqoniyligi 
yuzasidan hech qanday mustaqil ishonch (assurance) bildirilmaydi.

X U L O S A  V A  T A K L I F L A R
Mazkur bobda olib borilgan nazariy va uslubiy tahlillar shuni ko‘rsatadiki, hozirgi iqtisodiyotni 

modernizatsiyalash sharoitida korxonalar faoliyatini xalqaro moliyaviy muhitga moslashtirish jarayonida 
moliyaviy hisobot axborotlarini kompilyatsiya qilish alohida strategik ahamiyat kasb etmoqda. Ushbu jarayon 
oddiy buxgalteriya amaliyoti sifatida emas, balki korxonalarni MHXS (IFRS) standartlariga o‘tkazishni 
yengillashtiruvchi, ularni xalqaro moliyaviy axborot tizimiga integratsiya qiluvchi muhim metodologik bosqich 
sifatida namoyon bo‘lmoqda. Ya’ni, kompilyatsiya jarayoni korxona ichki hisob tizimi bilan global moliyaviy 
talablar o‘rtasida “ko‘prik” vazifasini bajaradi.

Xalqaro tajriba, xususan, ISRS 4410 “Moliyaviy hisobotlarni tuzish bo‘yicha topshiriqlar” standarti 
asosida shakllangan yondashuvlar tahlili shuni ko‘rsatadiki, kompilyatsiya xizmati ko‘plab rivojlangan davlatlarda 
auditdan oldingi eng qulay va samarali tayyorgarlik bosqichi sifatida qaraladi. Chunki ushbu bosqichda moliyaviy 
ma’lumotlar tizimlashtiriladi, standartlashtiriladi va xalqaro hisobot formatiga moslashtiriladi. Bu esa keyingi 
audit jarayonining sifatini oshirish bilan birga, uning samaradorligini ham ta’minlaydi. Shu jihatdan kompilyatsiya 
korxona moliyaviy axborot tizimining muhim “tayyorlov platformasi” sifatida baholanadi.

Sug‘urta tashkilotlariga oid tahlillar kompilyatsiya jarayonining murakkab va ko‘p bosqichli ekanligini 
ko‘rsatadi. Bu sohadagi asosiy qiyinchilik — IFRS 17 talablariga muvofiq sug‘urta texnik zaxiralarini to‘g‘ri 
baholash va ularni aktuarlik hisob-kitoblari bilan moslashtirishdir. Bu jarayon nafaqat buxgalteriya ma’lumotlarini 
qayta ishlash, balki ehtimoliy moliyaviy majburiyatlarni real iqtisodiy qiymatda aks ettirishni ham talab qiladi. 
Shuning uchun sug‘urta kompaniyalarida kompilyatsiya sof texnik emas, balki analitik va prognoz xarakteridagi 
murakkab tizimga aylanadi. Xulosa qilib aytganda, kompilyatsiya xalqaro standartlarga o‘tishda muhim vosita 

3	  Muallif tomonidan ishlab chiqildi.

bo‘lib, u ma’lumotlarni tartibga solish bilan birga ularning iqtisodiy mazmunini saqlaydi. Shu sababli, uning 
nazariy va amaliy ahamiyati kelajakda ortib borishi, ayniqsa sug‘urta va moliyaviy sektor kabi murakkab 
sohalarda tabiiy holat sifatida qaraladi.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

Oʻzbekiston Respublikasi Prezidenti Adminstratsiyasi huzuridagi

№566955 reyestr raqami tartibi boʻyicha roʻyxatdan oʻtkazilgan.

